
SUĠĠERIMENTI 

Il-Kumitat għall-Iżvilupp Reġjonali jistieden lill-Kumitat għall-Affarijiet Ekonomiċi u 

Monetarji, bħala l-kumitat responsabbli, biex jinkorpora s-suġġerimenti li ġejjin fil-mozzjoni 

għal riżoluzzjoni tiegħu: 

1. Jirrikonoxxi l-approċċ il-ġdid għal Semestru Ewropew simplifikat organizzat f'żewġ 

fażijiet suċċessivi, inkluża l-pubblikazzjoni tar-rakkomandazzjonijiet għaż-żona kollha 

tal-euro fi stadju bikri, flimkien ma' dan l-Istħarriġ Annwali dwar it-Tkabbir (SAT), qabel 

ir-rakkomandazzjonijiet speċifiċi għall-pajjiżi (CSRs), biex b'hekk l-Istati Membri 

jingħataw l-opportunità li jieħdu dawn inkonsiderazzjoni u jinvolvu lill-awtoritajiet lokali 

u reġjonali u partijiet interessati oħra fit-tfassil tal-politiki fil-livell nazzjonali u b'hekk 

tiżdied appartenenza tal-implimentazzjoni tas-CSRs; jenfasizza li l-Istati Membri 

għandhom ifasslu l-politiki baġitarji li jqisu wkoll il-prijoritajiet stabbiliti fil-livell 

reġjonali; 

2. Jesprimi tħassib dwar il-fatt li minkejja sinjali moderati ta' rkupru, l-ekonomiji ta' bosta 

Stati Membri għadhom f'perjodu ta' tkabbir li qed jimxi bil-mod, qgħad fit-tul u għoli fost 

iż-żgħażagħ, livelli ogħla ta' faqar u differenzi reġjonali li qed jikbru f'termini ta' PDG per 

capita; jistieden lill-Kummissjoni u lill-Istati Membri, għalhekk, biex iħaffu l-

implimentazzjoni tal-Fondi SIE 2014-2020 u l-attivitajiet kollha li jappoġġjaw l-

implimentazzjoni, bħas-simplifikazzjoni, il-ħidma tat-Taskforce ta' Implimentazzjoni 

Aħjar u l-bini ta' kapaċitajiet istituzzjonali; jenfasizza li l-influss bla preċedent ta' refuġjati 

u persuni li qed ifittxu asil matul l-aħħar sena kien sfida kbira f'uħud mill-Istati Membri u 

jirrikjedi rispons fil-livell Ewropew; jenfasizza li r-rakkomandazzjonijiet speċifiċi għall-

Istati Membri għandhom isegwu objettivi li jistgħu jintlaħqu, fid-dawl tal-isfidi l-ġodda; 

3. Iħeġġeġ lill-Kummissjoni biex tqis aħjar l-Istrateġija Ewropa 2020, li hija essenzjali għall-

ħolqien tat-tkabbir u l-impjiegi, u tindirizza l-miri ewlenin tagħha b'mod xieraq billi 

ttejjeb l-implimentazzjoni tagħha, twettaq rieżami ulterjuri u analiżi tal-istrateġija fil-

kuntest tas-Semestru Ewropew, u tipproponi miżuri u metodoloġija għal monitoraġġ aħjar 

tal-infiq tal-fondi tal-UE marbuta mal-miri tal-Ewropa 2020; jemmen li r-rieżami tal-

Qafas Finanzjarju Pluriennali li jmiss (QFP) se jipprovdi opportunità biex jiġi analizzat, 

evalwat u, fejn meħtieġ, imtejjeb il-valur miżjud tal-iffinanzjar tal-UE u l-appoġġ minnu, 

u b'mod partikolari l-Fondi SIE, lejn il-kisba tal-miri tal-Istrateġija Ewropa 2020; jilqa' l-

kunċett ta' bbaġittjar ibbażat fuq il-prestazzjoni u jistenna aktar kjarifika fil-futur; 

jenfasizza l-ħtieġa wkoll li jiġu kkonsultati l-awtoritajiet lokali u reġjonali u partijiet 

interessati oħra fil-kuntest tar-rieżami ta' nofs it-terminu tal-QFP; jenfasizza li r-rieżami 

tal-QFP għandu jsir flimkien mar-rieżami ta' nofs it-terminu tal-Istrateġija Ewropa 2020; 

4. Jinnota li r-riżorsi mill-Fondi SIE fil-perjodu 2014-2016 huma mistennija li jammontaw 

għal madwar 14 % tat-total tal-investiment pubbliku fuq il-medja tal-UE, bl-ikbar sehem 

jilħaq aktar minn 70 % f'uħud mill-Istati Membri; jenfasizza l-importanza kruċjali tal-

appoġġ mill-Fondi SIE għal programmi ta' investiment pubbliku; 

5. Jinnota s-sinifikat tal-investiment tal-UE għal reġjuni anqas żviluppati u l-importanza li 

tiġi żgurata l-kapaċità tagħha li tattira aktar investiment, u b'hekk tippromwovi koeżjoni 

ekonomika, soċjali u territorjali; 

6. Jenfasizza li l-Fond Ewropew għall-Investimenti Strateġiċi l-ġdid (FEIS), bħala parti mill-

Pjan ta' Investiment għall-Ewropa, m'għandux jimmina l-loġika wara l-istrateġiji ta' 

investiment lokali u reġjonali u l-Fondi Strutturali u ta' Investiment Ewropej (SIE), iżda 

għandu jkun konformi magħhom, u li l-Istati Membri għandhom iħeġġu lill-awtoritajiet 

lokali u reġjonali, bl-involviment mill-qrib tal-partijiet interessati rilevanti kollha, inklużi 

l-SMEs u l-NGOs, għall-promozzjoni ta' proġetti ppjanati u pjattaformi ta' investiment; 

jitlob li jittieħdu passi ulterjuri li jiżguraw il-komplementarjetà u s-sinerġiji bejn il-Fondi 

SIE, il-FEIS u programmi u inizjattivi oħra ssussidjati mill-UE, flimkien ma' investimenti 

pubbliċi nazzjonali u strumenti finanzjarji privati, sabiex jinkiseb valur miżjud massimu u 

sinerġija billi jiġi sfruttat il-potenzjal sħiħ ta' dawn l-investimenti; jilqa' l-intenzjoni tal-

Kummissjoni li tfassal linji gwida dwar l-komplementarjetajiet tal-fondi; 

7. Jinnota r-rabtiet bejn l-objettivi tal-proċess tas-Semestru Ewropew u l-programmazzjoni 

tal-Fondi SIE għall-2014-2020, riflessi fil-Ftehimiet ta' Sħubija; iqis għalhekk li, wara r-

riforma tal-2014-2020, l-istrumenti tal-politika ta' koeżjoni jista' jkollhom rwol importanti 

ħafna fl-implimentazzjoni tas-CSRs rilevanti, u b'hekk jappoġġjaw riformi strutturali u 

jikkontribwixxu għall-ilħuq tal-miri strateġiċi tal-UE u għall-implimentazzjoni effettiva 

tal-Ftehimiet ta' Sħubija; jissottolinja, madankollu, in-natura pluriennali u fit-tul tal-

programmi u l-objettivi taħt il-Fondi SIE b'kuntrast maċ-ċiklu annwali tas-Semestru 

Ewropew, u l-ħtieġa ta' koordinazzjoni bejn il-prijoritajiet tal-Unjoni Ewropea, il-ħtiġijiet 

nazzjonali, il-ħtiġijiet reġjonali u l-ħtiġijiet lokali; 

8. Iħeġġeġ lill-Istati Membri u lill-Kummissjoni jiżguraw kapaċità amministrattiva adegwata 

sabiex tiżdied il-kwalità ta' servizzi pubbliċi lill-utenti, u biex jiżguraw trasparenza, 

effiċjenza u responsabilità aħjar fl-akkwist pubbliku, p.e. billi jużaw soluzzjonijiet 

innovattivi bħall-akkwist elettroniku u jindirizzaw il-korruzzjoni; ifakkar, f'dan il-kuntest, 

fl-importanza ta' ġestjoni finanzjarja tajba u governanza ekonomika tajba; jitlob, għalhekk, 

l-użu effiċjenti tal-Fondi SIE sabiex jingħata wkoll kontribut biex jiġu riformati l-istrutturi 

u l-proċessi, il-ġestjoni tar-riżorsi umani u l-għoti ta' servizzi; jenfasizza l-ħtieġa li jiġu 

stabbiliti kriterji tal-prestazzjoni fil-qasam tal-eżekuzzjoni tal-baġit; 

9. Jenfasizza li l-Fondi SIE jistgħu jaqdu rwol kruċjali fl-implimentazzjoni ta' riformi 

strutturali billi jagħmlu investimenti ewlenin fl-ekonomija reali u, jekk ikunu mmirati 

b'mod għaqli u jiġu implimentati b'mod effettiv, jistgħu jintlaħqu l-objettivi stabbiliti fir-

riforma tal-politika ta' koeżjoni 2014-2020; jirrikonoxxi li hemm ħtieġa urġenti li wieħed 

jiffoka fuq titjib fl-ambjent tal-investiment u jinnota li kemm is-CSRs u l-

kondizzjonalitajiet ex ante fi ħdan il-politika ta' koeżjoni 2014-2020 għandhom rwol 

determinanti x'jaqdu f'dan il-kuntest, peress li għandhom effetti konsegwenti pożittivi 

importanti fuq l-ambjent tal-investiment fuq firxa usa'; iħeġġeġ lill-Kummissjoni u lill-

Istati Membri jiżguraw li l-finanzjament tal-UE jintuża bil-potenzjal kollu tiegħu u li 

kemm jista' jkun b'mod effettiv u effiċjenti filwaqt li jinżamm il-prinċipju ta' sussidjarjetà; 

10. Jinnota l-proposta tal-Kummissjoni li tistabbilixxi l-Programm ta' Appoġġ għal Riformi 

Strutturali (SRSP); iħeġġeġ lill-Kummissjoni tiżgura li l-finanzjament tal-programmi, 

imfassal biex iwassal sostenn fuq talba ta' Stat Membru u permezz ta' modi ta' ġestjoni 

maħsuba, jiġi eżegwit bl-għan li tissaħħaħ il-koeżjoni ekonomika, soċjali u territorjali, kif 

stipulat fl-Artikolu 174 TFUE u li l-programm jiġi implimentat b'tali mod li (i) tiġi evitata 

kumplessità amministrattiva addizzjonali u (ii) ikun konsistenti ma' riżorsi u arranġamenti 

eżistenti għal riforma strutturali; jenfasizza l-ħtieġa li l-koleġislaturi jemendaw il-proposta 

tal-Kummissjoni, billi jispeċifikaw f'aktar dettall il-metodoloġija u l-indikaturi li 

għandhom jintużaw għall-monitoraġġ tal-implimentazzjoni u l-effikaċja tal-programm, 

filwaqt li tiġi evitata leġiżlazzjoni sekondarja bla bżonn; jistieden lis-servizzi kollha 

kkonċernati biex jaħdmu flimkien mill-fażi inizjali sabiex jikkoordinaw l-attivitajiet u 

jaraw li jiġu evitati duplikazzjonijiet meta jkunu qed joffru għajnuna għall-użu effiċjenti u 

effettiv tal-fondi tal-Unjoni; 

11. Jistieden lill-Kummissjoni – sabiex jiżdied il-kontroll demokratiku fuq il-ġestjoni 

ekonomika – biex tinvolvi lill-Parlament b'mod aktar qawwi fil-proċess kollu permezz tal-

ftehim interistituzzjonali, kif propost fir-rapport tal-Ħames Presidenti tat-

22 ta' Ġunju 2015; iqis li dan il-ftehim għaldaqstant għandu, inter alia, jipprovdi wkoll 

għal skambji regolari ta' fehmiet bejn il-Parlament, il-Kunsill u l-Kummissjoni qabel il-

pubblikazzjoni tal-Istħarriġ Annwali dwar it-Tkabbir u tas-CSRs. 

